
Իրավական ակտի անհրաժեշտությունը (նպատակը)
   «Հանրակրթության մասին» օրենքում փոփոխություններ և լրացումներ կատարելու մասին» 2024 թվականի հոկտեմբերի 24-ի N ՀՕ-387-Ն օրենքի 9-րդ հոդվածի 3-րդ մասով ամրագրվել է  ՀՀ կրթության, գիտության, մշակույթի և սպորտի նախարարի հրամանով պետական ուսումնական հաստատություն տնօրեն գործուղելու կարգի հաստատումը՝ որպես լիազորող նորմ:
Իրավական ակտի ընդունման անհրաժեշտությունը պայմանավորված է այն հանգամանքով, որ ներկայում բազմաթիվ են դեպքերը, երբ հանրակրթական ուսումնական հաստատության տնօրենի պաշտոնը տևական ժամանակ թափուր է մնում օրենքի պահանջին համապատասխանող հավակնորդների բացայակությամբ կամ դիմողների՝ հարցազրույցի փուլը չհաղթահարելու պատճառով:

Կարգավորման հարաբերությունների ներկա վիճակը և առկա խնդիրները
Ներկայում հանրակրթական ուսումնական հաստատություններ տնօրենների գործուղման գործընթաց առկա չէ: 
Նախագծով առաջարկվում է հանրակրթական ուսումնական հաստատություն տնօրենի գործուղում այն դեպքում, եթե՝
1) առնվազն 3 անգամ հայտարարված մրցույթի արդյունքներով տնօրենի թափուր տեղը չի համալրվել կամ,
2)  տնօրենն ազատվել է աշխատանքից՝ հաստատության ցածր կատարողականի կամ ցածր կատարողական ունենալու համար աջակցություն ստանալուց հետո առաջընթաց չապահովելու հետևանքով, և 2 անգամ հայտարարված մրցույթի արդյունքում թափուր տեղը չի համալրվել: 
Նախագծով առաջարկվում է նաև գործուղվող տնօրենին տրամադրել ամսական 138 300 դրամ լրավճար՝  5 տարի ժամկետով, որը ներառում է աշխատավարձից վճարվող հարկերը, սոցիալական կամ օրենքով սահմանված պարտադիր այլ վճարներ։
 Սահմանվում է նաև, որ գործուղման համար հավակնորդ է հանդիսանում այն անձը, որն օրենսդրությամբ սահմանած կարգով ուսումնական հաստատության ղեկավարման իրավունքի հավաստագիր (այսուհետ՝ հավաստագիր) ստանալու համար էլեկտրոնային համակարգում ներկայացվող դիմումում նշում է կատարում որպես տնօրեն գործուղվելու համաձայնության, ինչպես նաև գործուղման համար նախընտրելի մարզի (Երևան քաղաքի) մասին և ստանում է հավաստագիր:
   Հավակնորդի՝ գործուղվելու վերաբերյալ գրավոր համաձայնությունը ստանալուց հետո նրան տրվում է երկշաբաթյա ժամկետ՝ Հայաստանի Հանրապետության կրթության, գիտության, մշակույթի և սպորտի նախարարի 2022 թվականի սեպտեմբերի 22-ի N 35-Ն հրամանով հաստատված ձևաչափին համապատասխան տվյալ հաստատության զարգացման իր ծրագիրը ներկայացնելու համար, որի փորձաքննությունն իրականացվում է ՀՀ կառավարության 2023 թվականի փետրվարի 9-ի N 181-Ն որոշմամբ սահմանված կարգով:  
   Հարցազրույցի փուլում որոշում է կայացվում հավակնորդներից որևէ մեկին 5 տարի ժամկետով տվյալ հաստատություն գործուղելու վերաբերյալ, և տրամադրվում է ուղեգիր՝ լիազոր մարմնին ներկայացնելու համար:
[bookmark: _GoBack]   Սահմանվել է հաշվետվողականության մեխանիզմ՝ ՀՀ կառավարության 2023 թվականի փետրվարի 9-ի N 181-Ն որոշմամբ սահմանված կարգին համապատասխան:

Իրավական ակտի կիրառման դեպքում ակնկալվող արդյունքը
Նախագծի ընդունման արդյունքում ակնկալվում է, որ հնարավորություն կստեղծվի սույն կարգով համալրելու հանրակրթական ուսումնական հաստատությունների տնօրենների թափուր հաստիքները, ինչի արդյունքում պայմաններ կստեղծվեն հաստատության անխափան և արդյունավետ գործունեության համար: 

4․ Իրավական ակտի մշակման գործընթացում ներգրավված ինստիտուտները, անձինք
ՀՀ կրթության, գիտության, մշակույթի և սպորտի նախարարություն:

5․ Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
«Պետական ուսումնական հաստատություն տնօրեն գործուղելու կարգը հաստատելու մասին» Հայաստանի Հանրապետության կրթության, գիտության, մշակույթի և սպորտի նախարարի հրամանի նախագծի ընդունումը նախատեսում է պետական բյուջեի ծախսերի ավելացում: 2026 թվականին նախատեսվում է ունենալ 12 գործուղված տնօրեն: Մեկ գործուղվող տնօրենի համար տարեկան նախատեսվում է շուրջ 2 000 000 ՀՀ դրամ, ընդհանուր հաշվով՝      24 000 000 ՀՀ դրամ:

   «Պետական ուսումնական հաստատություն տնօրեն գործուղելու կարգը հաստատելու մասին» Հայաստանի Հանրապետության կրթության, գիտության, մշակույթի և սպորտի նախարարի հրամանի նախագծի ընդունմամբ այլ իրավական ակտերում փոփոխություն կատարելու անհրաժեշտությունը բացակայում է:

